
I.Оцена на состојбите во областа што треба да се уреди со законот и причини за донесување на законот

Во Законот за продажба на земјоделското земјиште во државна сопственост (“Службен весник на Република Македонија” бр.87/13, 106/13,  137/13, 61/15 и 97/15), како земјоделското земјиште во државна сопственост се определени: ниви, градини, овоштарници, лозја, маслинарници, други долгогодишни насади, ливади, мичуришта, трстици и рибници во државна сопственост,  како и друго земјиште во државна сопственост кое се користи или не се користи (необработливо земјиште), а кое со примена на агротехнички и агромелиоративни и хидромелиоративни мерки може да се оспособи за земјоделско производство. 
Во дефиницијата на земјоделското земјиште во државна сопственост не е опфатено земјоделското земјиште под оранжерии, земјиште под помошни објекти и објекти за примарна обработка на земјоделски производи и друго.

Министерството за земјоделство, шумарство и водостопанство следејќи ја примената на законот оцени дека е неопходно земјоделското земјиште во државна сопственост под оранжериите да се опфати и уреди како законска категорија преку одредби кои ќе значат заштита на ова земјиште и пропишување на режим на користење од страна на сопствениците односно корисниците на оранжериите.
За таа цел Министерството ја информира Владата на Република Македонија која со свои заклучоци од 21.10.2014 година и од 21.12.2014 година го прифати предлогот на Министерството за изменување и дополнување на Законот за продажба на земјоделското земјиште во државна сопственост и го задолжи да подготви Предлог на закон за изменување и дополнување на законот со тоа што ќе предложи постапка и начин на продажбата на земјоделското земјиште под оранжериите и на објектите кои се во функција на земјоделското производство. 

Со измените и дополнувањето на Законот за продажба  на земјоделското земјиште во државна сопственост се внесуваат одредби за начинот и постапката за продажба на земјоделското земјиште во државна сопственост дефинирано како технолошка целина на оранжериите, како и одредби за продажба на земјоделското земјиште определено како стопански двор, а кои со досегашниот закон не беа опфатени.
II. Цели, начела и основни решенија

Предлогот на законот за изменување и дополнување на Законот за продажба на земјоделското  земјиште во државна сопственост се заснова на истите цели како и Законот за продажба на земјоделското земјиште во државна сопственост и тоа:

-заштита на земјоделското земјиште и развој на земјоделството,

-рационално користење на земјоделското земјиште како ограничен ресурс,

-олеснување на пазарот на недвижности преку продажба на земјоделското земјиште во државна сопственост,

-користење на земјоделското земјиште согласно својата намена и спречување на неговото загадување.

Целта на предлог законот е доуредување на законските решенија со предвидување на законски одредби за продажба на земјоделското земјиште дефинирано како технолошка целина на оранжериите кои со досегашниот закон не беа уредени.
Начела врз кои се заснова законот се:

Предлог законот се заснова на истите начела на кој се заснова Законот за продажба на земјоделското земјиште во државна сопственост.

III. Оцена на финансиските последици од Предлогот на Закон врз Буџетот и другите јавни финансиски средства

Предложените законски решенија нема да предизвика финансиски импликации врз Буџетот на Република Македонија.
IV. Процена на финансиските средства потребни за спроведување на Законот, начин на нивно обезбедување, податоци за тоа дали спроведувањето на законот повлекува материјални обврски за одделни субјекти

За спроведување на законот не се потребни финансиски средства кои треба да се обезбедат во Буџетот на Република Македонија.  
ПРЕДЛОГ НА ЗАКОН ЗА ИЗМЕНУВАЊЕ И ДОПОЛНУВАЊЕ
 НА ЗАКОНОТ ЗА ПРОДАЖБА НА ЗЕМЈОДЕЛСКОТО ЗЕМЈИШТЕ ВО ДРЖАВНА СОПСТВЕНОСТ

Член 1

Во Законот за продажба на земјоделското земјиште во државна сопственост (“Службен весник на Република Македонија” бр.87/13, 106/13,  137/13, 61/15 и 97/15), во членот 4 став (1) по зборовите “трстици и рибници во државна сопственост,“ се додаваат зборовите “нива под оранжерии, нива под помошни објекти, нива под објект за примарна обработка на земјоделски производи,“.
По  ставот (1) се додаваат два нови става (2) и (3) кои гласат:
“(2)Земјоделско земјиште во државна сопственост, во смисла на овој закон е земјиште во државна сопственост определено како технолошка целина на оранжеријата евидентирано во катастарот на недвижности како нива под оранжерии, нива под помошни објекти, нива под објекти за примарна обработка на земјоделски производи и земјиште помеѓу објекти со мери и граници определени со геодетски елаборат.
(3)Земјоделско земјиште во државна сопственост, во смисла на овој закон е и земјиште во државна сопственост определено како технолошка целина на стопански двор евидентирано во катастарот на недвижности како нива под помошни објекти, нива под објекти за примарна обработка на земјоделски производи и земјиште помеѓу објекти со мери и граници определени  со  геодетски  елаборат.“
Ставот (2) станува став (4).

Член 2
По членот 28 се додаваат два  нови  члена  28-а и 28-б кои гласат:

                                                          “Член 28-а
(1)Земјоделското земјиште во државна сопственост од членот 1 ставовите (2) и  (3) на овој закон може да биде предмет на продажба согласно со овој закон.
(2)Министерството распишува јавен повик за доставување на понуди за интерес  за купување на земјоделското земјиште од страна на сопственикот на оранжеријата и помошните објекти во функција на оранжеријата односно од сопственикот на објектите во стопанскиот двор за купување на земјоделското земјиште од ставот (1) на овој член.
(3)Јавниот повик се објавува во најмалку три дневни весници кои се издаваат во Република Македонија од кои еден од весниците што се издава на јазикот што го зборуваат најмалку 20% од граѓаните кои зборуваат различно од македонскиот јазик.

 (4)Рокот за доставување на понуди за интерес изнесува 60 дена од денот на објавувањето на јавниот повик.
(5)Право на доставување на понуди за интерес имаат сопственикот на оранжеријата и помошните објекти во функција на оранжеријата, сопственикот на објектите во стопанскиот двор и закупците кои имаат склучено договор за закуп за земјоделското земјиште под оранжериите.

(7)Во прилог на понудата за интерес  се доставува:

-доказ за стекнато право на сопственост;

-имотен лист за запишано право на сопственост;

-тековна состојба од Централен  регистар на Република Македонија за правни лица или копија од лична карта за физички лица;  

-геодетски елаборат со мери и граници за земјоделското земјиште определено како технолошка целина на оранжеријата односно стопанскиот двор;

-имотен лист за земјоделското земјиште за кое се доставува понуда за интерес;

-проценка на пазарна вредност на земјоделското земјиште за кое се доставува понуда за интерес за купување изготвена од Бирото за судски вештачења  и
-изјава нотарски заверена дека во период најмалку од 30 години сметано од денот на склучувањето  на договор за продажба да го користи земјоделското земјиште за земјоделско производство без промена на неговата намена и промена на функционалната целина на земјиштето.
(6)Министерството јавниот повик за доставување на понуди за интерес го распишува еднаш годишно, а по потреба најмногу до три пати во текот на годината.
Член 28-б
(1)Продажбата  на земјоделското земјиште од членот 1  ставовите  (2) и (3) на овој закон се врши по пат на непосредна спогодба со склучување на договор за продажба со сопственикот на оранжеријата и помошните објекти во функција на оранжеријата односно со сопственикот на објектите во стопанскиот двор кои во катастарот на недвижности имаат запишано право на сопственост.
 (2)Земјоделското земјиште од членот 1  ставовите  (2) и (3) на овој закон се продава по пазарна вредност утврдена согласно со Методологијата за процена на пазарната вредност на земјоделското земјиште во државна сопственост под оранжерии и објекти кои се во функција на земјоделското производство.
(3)Процената на пазарната вредност на земјоделското земјиште согласно методологијата од ставот (2) на овој член ја врши Бирото за судски вештачења.
(4)Купувачот на земјоделското земјиште во државна сопственост е должен во период најмалку од 30 години сметано од денот на склучувањето  на договор за продажба да го користи земјоделското земјиште за земјоделско производство без промена на неговата намена и промена на функционалната целина на земјиштето, во спротивно договорот за продажба ќе биде раскинат, а земјоделското земјиште вратено во сопственост на Република Македонија.
(5)Доколку сопственикот на објектите изградени на земјиштето од членот 1 ставовите (2) и (3) на овој закон, не достави понуда за интерес на јавниот повик односно не склучи договор за продажба на земјоделското земјиште или договорот за продажба биде раскинат од причините утврдени во ставот (3) на овој член е должен за користење на земјоделското земјиште во државна сопственост да плаќа надоместок утврден согласно Законот за земјоделското земјиште.
Член 3
Методологијата за процена на пазарната вредност на земјоделското земјиште во државна сопственост од членот 28-б став (2) на овој закон ќе ја донесе Владата на Република Македонија, на предлог на Министерството во рок од 60 дена од денот на влегувањето во сила на овој закон.

Член 4

Овој закон влегува во сила осмиот ден од денот на објавувањето во “Службен весник на Република Македонија“.

ОБРАЗЛОЖЕНИЕ НА ПРЕДЛОГОТ НА ЗАКОНОТ
I.ОБЈАСНУВАЊЕ НА СОДРЖИНАТА НА ОДРЕДБИТЕ ОД ПРЕДЛОГОТ НА ЗАКОНОТ

Со предлог на законот се внесуваат одредби во Законот за продажба на земјоделско земјиште во државна сопственост, со кои се овозможува земјоделското земјиште во државна сопственост под оранжерии и која преставува технолошка целина да може да се купи од страна на истите.

Со членот 1 од предлог законот, се дополнува членот 4 од постојниот закон со тоа што се дефинира земјиштето под оранжериите, помошни објекти и друго земјиште како земјоделско земјиште.
Со новите ставови (3) и (4) се дефинираат поимите на земјоделското земјиште како технолошка целина на оранжеријата, земјоделското земјиште како технолошка целина на стопанскиот двор. За овие типови на земјиште со измените се предвидува можност за нивна продажба.

Со членот 2 од предлог законот, се предвидува постапката за продажба на земјоделското земјиште како технолошка целина на оранжеријата односно на стопанскиот двор, Министерството да  објави  јавен повик за интерес и достава на понуди од сопствениците односно корисниците на оранжериите односно на стопанскиот двор.

Со имените на законот се утврдува право на купување на земјоделското земјиште во државна сопственост определено како технолошка целина на оренжеријата, стопанскиот двор од страна на сопственикот односно корисникот на оранжеријат, на стопанскиот двор кои во катастарот на недвижности имаат  запишано право на сопственост односно право на користење.

Постапката за продажба на предметното земјиште не се предвидува да се врши преку електронско јавно наддавање и истото ќе се продава со непосредна спогодба по пазарна вредност.

Висината на пазарната вредност на ова земјиште определено како технолошка целина на оранжерија однсоно стопански двор со измените на законот се предвидува да се утврди со посебна Методологија за процена на пазарната вредност на земјоделското земјиште во државна сопственост под оранжерии и објекти кои се во функција на земјоделското производство која ќе ја донесе Владата на Република Македонија, на предлог на Министерството, а со која ќе се пропишат критериумите за утврдување на пазарната вредност.
На овој начин се смета дека ќе се овозможи рационална и ефикасна постапка за отуѓување на предметното земјоделско земјиште. 
Со измените на законот се предвидува обврска купувачот на земјоделското земјиште да неможе да врши промена на неговата намена и промена на функционалната целина на земјиштето во период од 30 години од денот на склучувањето на договорот за продажба на земјоделското земјиште.
Исто така со измените на законот се внесува одредба со која се задолжува сопственикот односно корисникот на оранжеријата или објектите во стопанскиот двор кој нема да достави иницијатива односно да склучи договор за продажба на земјоделското земјиште да плаќа надоместок за користење на земјиштето утврдена во член 18 став 10 од Законот за изменување и дополнување на Законот за земјоделското земјиште (“Службен весник на Република Македонија“ бр.72/15), согласно Методологијата за процена на земјоделското земјиште во државна сопственост и насади (“Службен весник на Република Македонија“ бр.130/13) донесена согласно Законот за продажба на земјоделското земјиште во државна сопственост.
Имајќи во предвид дека утврдување на надоместокот за користење на земјоделското земјиште во државна сопственост се пресметува согласно постоечката Методологијата за процена на земјоделското земјиште во државна сопственост и насади укажуваме дека согласно истата проценката на вредноста на земјоделското земјиште се врши по приходовна метода, потребно е да се преоцени дали истата ќе треба да претрпи соодветни измени.
II.МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Предложените решенија во Предлог на законот за изменување и дополнување на Законот за продажба на земјоделското земјиште во државна сопственост, се меѓусебно поврзани со одделни законски решенија од постојниот закон и како целина треба да се постигне поквалитетно регулирање на материјата во делот на продажбата на земјоделското земјиште, рационално и ефикасно применување на законот.

III.ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

Со предложените измени и дополнувања ќе се овозможи да се создадат законски услови за продажба на земјоделското земјиште определено како технолошка целина, ќе се подобри ефикасноста на постапката за користење и располагање со земјоделското земјиште како и надминување на потешкотиите кои во изминатиот период се појавуваа при практичната примена на законот,  а кои не беа утврдени и уредени со постојниот закон.

ТЕКСТ НА ОДРЕДБИТЕ ОД ЗАКОНОТ ШТО СЕ МЕНУВААТ
Член 4

(1)Земјоделско земјиште во државна сопственост, во смисла на овој закон, се ниви, градини, овоштарници, лозја, маслинарници, други долгогодишни насади, ливади, мочуришта, трстици и рибници во државна сопственост, како и друго земјиште во државна сопственост кое се користи или не се користи (необработливо земјиште), а кое со примена на агротехнички и агромелиоративни и хидромелиоративни мерки може да се оспособи за земјоделско производство.

(2)Културата на земјоделското земјиште се утврдува според евиденцијата на земјиштето која се води во земјишен катастар, додека не се докаже спротивното.
Член 17

(1)Во случај на продажба на земјоделско земјиште во државна сопственост за кое постои договор за закуп кој е во сила, право на првенство на купување има постојниот закупец на земјиштето чиј договор за закуп сé уште е во сила.

(2) Лицата од ставот (1) на овој член можат да го остварат правото на првенство на купување под услов:
- уредно да ги исполнувале обврските од договорот за закуп, 
- да ги намириле сите обврски за плаќање на закупнината, 
- доказ за намирени јавни давачки и 
- потврда од подрачна единица на Министерството дека нема обврски по однос на неплатена закупнина за користење на земјоделско земјиште во државна сопственост и други јавни давачки (водарина, пашарина и други надоместоци).

(3)Лицата од ставот (1) на овој член може да го остварат правото на првенство на купување доколку учествувале во постапката за продажба на земјиштето со доставување на понуда, без оглед на тоа дали се наддавале на јавното наддавање.
(4)Правото на првенствено купување се остварува на тој начин што по завршување на јавното наддавање и утврдување на највисоката постигната цена за земјиштето на јавното наддавање, Комисијата писмено ќе му понуди на закупецот да ја прифати и да ја плати највисоката понудена цена на јавното наддавање во рок од пет работни дена од денот на завршувањето на јавното наддавање.

(5)Доколку закупецот ја прифати продажбата на земјиштето по така утврдената цена во рок од седум дена од денот на приемот на понудата од ставот (4) на овој член и преземе обврска да ја плати во рок од десет дена од денот на правосилноста на одлуката со која е избран како најповолен понудувач, Комисијата ќе донесе одлука со која ќе се утврди дека закупецот го искористил правото на првенствено купување и ќе го избере за најповолен понудувач во рок од пет дена од денот на приемот на известувањето од страна на закупецот.

(6)Доколку закупецот не ја прифати продажбата по така постигнатата цена, или не достави никаков одговор во рок од седум дена од денот на писмената понуда на Комисијата, Комисијата во рок од пет дена од приемот на известувањето од закупецот или по истек на рокот од седумте дена ќе констатира на записник дека закупецот се откажал од правото на првенствено купување и ќе го избере за најповолен понудувач оној кој според одредбите на овој закон понудил највисока цена на јавното наддавање.

(7)Доколку Комисијата ги стори следниве повреди: 
1) не понуди писмено на закупецот да ја прифати и плати највисоката понудена цена на јавното наддавање во рокот од ставот (4) на овој член и 
2) не донесе одлука за избор на најповолен понудувач во роковите од ставовите (5) и (6) на овој член, е сторена повреда за не постапување во рок, поради која членовите и претседателот на Комисијата ќе се казнат со казна од 3.000 до 5.000 евра во денарска противвредност.

